
LUIS MORCILLO enpresariak
hil zuen 1984an Santi
Brouard HBko mahaikidea.
Hala onartzen du José Ame-
dok aurkeztutako grabazio
batzuetan. El Correo Español
egunkariak aurreratu du
albistea, eta bertan dioenez,
Bilboko epaitegiak salaketa
tramitera eraman du eguno-
tan.

Vocento taldeak paperean
plazaratutakoaren arabera,
José Amedo polizia ohi eta
GALeko kideak hiru graba-
zio aurkeztu dizkio epaileari.
2011koak dira, eta lehenen-
goan Morcillok zuzenean
azaltzen du berak tirokatu
zuela Brouard. Enpresariari
hilketaz galdetzean, bularrean
lau tiro eman zizkiola eran-
tzuten du. Halaber, Julián
Sancristóbal orduko Estatu-
ko Segurtasun zuzendari oro-
korrari egotzi dio errua.
Hasieratik hark antolatutako
atentatua zela azpimarratzen
du, eta hala dio: “Esan deza-
ket Brouard nik hil nuela eta
Sancristobalek agindu zidala”.

Luis Morcillok publikoki ez du
sekula onartu bera izan zenik hilke-
ta burutu zuena. Aldiz, bera eta
Rafael López Ocaña izan zirela eba-
tzi zuen epaileak 1990ean, eta 33
urteko kartzela zigorra ezarri zien.
Hala ere, horietatik 12 egin zituen
espetxean eta libre atera ziren.
Amedo bera, oraingoan salaketa
jarri duena, absolbitu egin zuten
froga faltagatik.

López Ocañak 2005ean Espai-
niako Telecinco kateari egindako
adierazpenetan bere burua eta Mor-
cillorena seinalatzeaz gain, Sancris-
tobalek ordaindu ziela esan zuen.
Beraz, epaitegia aztertzen ari den
grabazio berri hauek, ustez, haren
testigantzarekin koherenteak dira.

Senideak minduta
Amedok ez du justizia bilatzen, eta
bere onurarako soilik ari da, Edur-

ne Brouardek Berriari eta
EiTBri azaldu dienez.
Familia minduta azaldu da
28 urtean aukera asko
egon delako auzia argitze-
ko, eta ez du ulertzen orain
halako aitorpenekin etorri
izana. Edurne Brouardek
Amedo aspaldi ezagutzen
dutela azpimarratu du eta,
haien ustez, beti bere inte-
resen arabera aritu da.
Grabazioak orain plazara-
tzeko arrazoiei dagokienez
hainbat “hipotesi” dituzte
buruan. Ezker Abertzale-
ko militantearen alabaren
ustez, baliteke etekin eko-
nomikoen bila ibiltzea,
edo PPren interesen mese-
detan, foku mediatikoa
haiengandik desbideratze-
ko asmoz.

Nahiz eta familiak duda-
rik ez duen Amedok esan-
dakoan, ez diote sinesgarri-
tasunik eman nahi. Ez dira

haiek izango “bizia ematen
diotenak” eta ez dute haren
“erritmoan dantza egiteko

asmorik”. Morcillok, Amedok eta
Masak, besteak beste, Brouarden
heriotzan parte hartze zuzena izan
zutela badakitela diote senideek,
baina jokoan ez erortzearren haiek
ez direla mugituko. Epaileek auzia
abiatzeko erabakia hartzen badute,
akusazio gisa egongo
direla aurreratu dute,
“guztia azken muturre-
raino” eraman nahi
dutelako. n

SANTI BROUARDEN HILKETA

José Amedok Santi Brouarden heriotza argituko lukeen grabazioa aurkeztu du epaitegietan.
Senideek ez diote sinesgarritasunik eman, interes ekonomikoak, eta ez justiziak, 

mugitzen dutelakoan.

Grabazio argigarri bat 
eta Amedoren interesak

Grabazioan, Luis Morcillok onartzen du Brouardi lau tiro
eman zizkiola, eta agindua Estatuko Segurtasun zuzendari

orokor ohiak eman ziola.

